
	БОСНА И ХЕРЦЕГОВИНА

Агенција за заштиту личних података

у Босни и Херцеговини

С а р а ј е в о


Sarajevo, 30.01.2018.
Na osnovu člana 40. stav (1) tačka a) Zakona o zaštiti ličnih podataka („Službeni glasnik BiH“ broj: 49/06, 76/11 i 89/11) i člana 61. Zakona o upravi („Službeni glasnik BiH“ broj: 32/02 i 102/09) rješavajući po službenoj dužnosti u predmetu utvrđivanja zakonitosti obrade ličnih podataka u elektronskoj evidenciji pod nazivom „Lista štetnika“, uspostavljenoj od strane Udruženja društava za osiguranje u FBiH, Agencija za zaštitu ličnih podataka u Bosni i Hercegovini, d o n o s i:
R J E Š E NJ E 
I
Zabranjuje se Udruženju društava za osiguranje u FBiH da obrađuje lične podatke građana u elektronskoj evidenciji pod nazivom „Lista štetnika“, po osnovu šteta iz osiguranja od automobilske odgovornosti.
II 
Udruženje društava za osiguranje u FBiH je dužno bez odgađanja izvršiti naloženu upravnu mjeru iz tačke I dispozitiva Rješenja i u roku od 15 dana od dana prijema ovog Rješenja pismeno obavijestiti ovu Agenciju, te dostaviti dokaze o izvršenju naložene upravne mjere.
O b r a z l o ž e nj e
Agencija za zaštitu ličnih podataka u Bosni i Hercegovini (u daljem tekstu: Agencija), tokom vršenja redovnih inspekcijskih nadzora kod osiguravajućih društava informisana je da su ista obavezna da Udruženju društava za osiguranje FBiH (u daljem tekstu: Udruženje) mjesečno dostavljaju podatke o prijavljenim štetama, uključujući i lične podatke građana. Prema istim navodima, davanje i dalju obradu ličnih podataka Udruženje vrši upotrebom elektronske baze podataka.    
S ciljem potpunog utvrđivanja činjeničnog stanja u predmetnoj stvari, inspektor Agencije je na osnovu Naloga za inspekcijski nadzor broj: UP1 03-1-37-2-249-1/17 EM od 26.12.2017. izvršio vanredni inspekcijski nadzor u sjedištu Udruženja. Inspekcijski nadzor je izvršen dana 26.12.2017. u prisustvu odgovornog lica Udruženja, o čemu je sačinjen Zapisnik broj: UP1 03-1-37-2-249-4/17 EM, na čiju sadržinu odgovorno lice nije imalo primjedbi, te je istom uručen jedan primjerak.

Zapisnikom su konstatovani navodi odgovornog lica da lične podatke građana, obrađene povodom šteta iz osiguranja od automobilske odgovornosti, Udruženju dostavljaju sva društva za osiguranje koja su članovi Udruženja, kao i društva za osiguranje koja nisu članovi, ali su korisnici podataka „Liste štetnika“. Podaci se prikupljaju na način da ovlašteni radnici osiguravajućih društava pristupaju elektronskoj aplikaciji „Lista štetnika“, te u istu unose lične podatke građana. Odgovorno lice Udruženja navodi da je dostavljanje podataka obavezno shodno članu 16a. Pravilnika o evidenciji odštetnih zahtjeva neživotnih osiguranja („Službene novine FBiH“ br. 64/13 i 19/15), a isto proizlazi iz dopisa Agencije za nadzor osiguranja FBiH br.1.0.-059-553/15 od 14.04.2015, čiju fotokopiju je odgovorno lice priložilo kao sastavni dio Zapisnika. Odgovorno lice je navelo da je Agencija za nadzor osiguranja FBiH donijela novi Pravilnik o evidenciji odštetnih zahtjeva neživotnih osiguranja pod brojem: 021-2589-2/17 od 22.09.2017, gdje se takođe tretira pitanje razmjene podataka o štetnicima iz osiguranja od odgovornosti za motorna vozila.

Na zahtjev inspektora, izvršen je neposredan uvid u sadržaj „Liste štetnika“, te je u prilog zapisnika priložen ispis sadržaja predmetne elektronske evidencije.
Na pitanje inspektora o postojanju pravnog osnova za uspostavu i vođenje „Liste štetnika“ u smislu člana 106. Zakona o osiguranju u FBiH, odgovorno lice se nije izjasnilo, osim što je navelo da ostaje pri prethodno datom iskazu.
U provedenom postupku Agencija je utvrdila sljedeće:

Udruženje je uspostavilo i vodi zbirku ličnih podataka u elektronskom obliku pod nazivom „Lista štetnika“, u kojoj se obrađuju lični podaci građana obrađeni povodom štetnih događaja iz osiguranja od automobilske odgovornosti. 
Unos i dalju obradu ličnih podataka vrše društva za osiguranje, koja posluju na teritoriji Federacije BiH.
Zakon o zaštiti ličnih podataka (u daljem tekstu: Zakon) predstavlja osnovnu legislativu koja neposredno određuje obradu ličnih podataka. Shodno članu 1. Zakona, njegov osnovni cilj je da svim licima na teritoriji Bosne i Hercegovine, bez obzira na njihovo državljanstvo ili prebivalište, osigura zaštitu ljudskih prava i osnovnih sloboda, a naročito pravo na privatnost i zaštitu podataka u pogledu obrade ličnih podataka koji se na njih odnose. 

Prema članu 3. Zakona, lični podaci znače bilo koju informaciju koja se odnosi na fizičko lice koje je identifikovano ili se može utvrditi identitet lica, a nosilac podataka je fizičko lice čiji se identitet može ustanoviti ili identifikovati, neposredno ili posredno, naročito na osnovu jedinstvenog matičnog broja, te jednog ili više faktora karakterističnih za fizički, fiziološki, mentalni, ekonomski, kulturni ili socijalni identitet tog lica.

Istim članom Zakona propisano je da je kontrolor svaki javni organ, fizičko ili pravno lice, agencija ili drugi organ koji samostalno ili s drugim vodi, obrađuje i utvrđuje svrhu i način obrade ličnih podataka na osnovu zakona ili propisa, dok obrada ličnih podataka podrazumijeva bilo koju radnju ili skup radnji koje se vrše nad podacima, bilo da je automatska ili ne, a posebno prikupljanje, unos, organizovanje, pohranjivanje, prerađivanje ili izmjenu, uzimanje, savjetovanje, korišćenje, otkrivanje prenosom, širenje ili na drugi način omogućavanje pristupa podacima, svrstavanje ili kombinovanje, blokiranje, brisanje ili uništavanje.  
Dakle, Udruženje je kontrolor u smislu člana 3. Zakona, koji vrši obradu ličnih podataka građana sadržanih u elektronskoj evidenciji pod nazivom „Lista štetnika“.

Član 4. stav (1) tačka a) Zakona, propisuje princip koji obavezuje kontrolora da lične podatke obrađuje na pravičan i zakonit način, što podrazumijeva obradu ličnih podataka u skladu sa relevantnim zakonskim propisom koji reguliše određenu oblast.

Shodno principu pravičnosti i zakonitosti relevantan propis u ovoj pravnoj stvari je Zakon o osiguranju u FBiH („Službene novine FBiH“ broj: 23/17, u daljem tekstu: Zakon o osiguranju), kojim je pored ostalog uređeno pitanje prikupljanja, vođenja i upotrebe ličnih podataka.
Zapisnikom o inspekcijskom nadzoru, koji je izvršen u sjedištu Udruženja, konstatovani su navodi odgovornog lica da pravni osnov za uspostavu i obradu ličnih podataka kroz evidenciju „Lista štetnika“ predstavlja Zakon o osiguranju, te Pravilnik o evidenciji odštetnih zahtjeva neživotnih osiguranja, donesen od strane Agencije za nadzor osiguranja FBiH.

Zakon o osiguranju u članu 106. stav (1) propisuje: „Agencija za nadzor obrađuje, čuva i upotrebljava lične podatke potrebne za sklapanje ugovora o osiguranju i rješavanje šteta koje proizlaze iz osiguranja u skladu sa ovim zakonom, a u skladu sa Zakonom o zaštiti ličnih podataka i ostalim propisima o zaštiti podataka i vodi sljedeće registre: a) registar polisa, b) registar šteta. 
Stavom (2) istog člana Zakona o osiguranju je propisano: „Agencija za nadzor posebnim propisom propisaće način, rokove dostavljanja podataka i izvještaja koja su društva za osiguranje dužna dostavljati, kao i evidencije šteta od Agencije za nadzor.“ 

Dakle, Zakonom o osiguranju je jasno i nedvosmisleno propisano da je Agencija za nadzor osiguranja FBiH (u daljem tekstu: Agencija za nadzor) kontrolor registra polisa i registra šteta. Nadalje, u smislu citiranih zakonskih odredbi, Udruženje nije navedeno u bilo kojem statusu, na osnovu kojeg bi prema Zakonu o osiguranju imalo dozvoljen pristup podacima iz evidencija za čije vođenje je zakonom ovlaštena isključivo Agencija za nadzor.

Naime, obaveza iz člana 106. Zakona o osiguranju podrazumijeva uspostavu propisanih registara od strane Agencije za nadzor i ne može se smatrati pravnim osnovom za uspostavu istih od strane Udruženja. Zakonodavac izričito i jasno propisuje obavezu uspostave i vođenja predmetnih zbirki ličnih podataka od javnog značaja od strane Agencije za nadzor kao Federalne institucije. 
Pored navedenog, Zakon o osiguranju članom 106. stav (2) propisuje obavezu Agenciji za nadzor da posebnim propisom reguliše način, rokove dostavljanja podataka i izvještaja koja su društva za osiguranje dužna dostavljati. 
Imajući u vidu odredbe člana 106. Zakona o osiguranju, nesporno je da Udruženje nije zakonom ovlašteni kontrolor za uspostavu i vođenje registra polisa i registra šteta. 
Naime, neosnovane su tvrdnje Udruženja da pravni osnov za uspostavu i vođenje registra šteta pod nazivom „Lista štetnika“ predstavlja Pravilnik o evidenciji odštetnih zahtjeva neživotnih osiguranja („Službene novine FBiH“ br. 64/13 i 19/15), jer predmetni podzakonski akt nije propisao osnov za uspostavu i vođenje evidencija od strane Udruženja, već od strane Agencije za nadzor. Pored toga, navedeni propis je prestao da važi.
Pored navedenog, tokom inspekcijskog nadzora odgovorno lice Udruženja je istaklo da je Agencija za nadzor donijela novi Pravilnik o evidenciji odštetnih zahtjeva neživotnih osiguranja pod brojem: 021-2589/17 od 22.09.2017.  

Tačan je navod odgovornog lica da je Agencija za nadzor donijela Pravilnik o evidenciji odštetnih zahtjeva neživotnih osiguranja („Službene novine FBiH“ br. 82/17), kojim su propisane evidencije odštetnih zahtjeva neživotnih osiguranja kod društva za osiguranje. 

Međutim, Pravilnikom je isključivo propisana obaveza razmjene podataka između društava za osiguranje a ne ovlaštenje Udruženja za uspostavu evidencija po osnovu odštetnih zahtjeva. Pored toga, Pravilnikom kao podzakonskim aktom nisu i ne mogu biti ustanovljena nova prava za koja ne postoji osnov u zakonu. 
Shodno navedenom, Agencija je utvrdila da je Udruženje suprotno odredbama Zakona o osiguranju, uspostavilo i u elektronskom obliku vodi „Listu štetnika“ po osnovu automobilske odgovornosti. 
Takvom obradom ličnih podataka došlo je do povrede principa pravičnosti i zakonitosti iz člana 4. stav (1) tačka a) Zakona, prema kojem je kontrolor obavezan da lične podatke obrađuje na pravičan i zakonit način.

Na osnovu člana 40. stav (2) tačka e) Zakona, riješeno je kao u dispozitivu Rješenja.
Pouka o pravnom lijeku:

Protiv ovog Rješenja nije dopuštena žalba, ali se može pokrenuti upravni spor pred Sudom Bosne i  Hercegovine u roku od 60 dana od dana dostavljanja Rješenja.




D I R E K T O R

